
BO‘LAJAK 
O‘QITUVCHILARNING 

KREATIV KOMPETENTLIGINI 
INTEGRATIV YONDASHUV 

ASOSIDA SHAKLLANTIRISH 
MODELI

Askarova Zilolaxon Nurmuhamadovna
Farg‘ona viloyati Pedagogik Mahorat markazi

“Aniq va tabiiy fanlar” kafedrasi o‘qituvchisi,
Farg‘ona davlat universiteti mustaqil tadqiqotchisi

ORCID: 0009-0004-0725-3147
Annotatsiya: Ushbu maqola bo‘lajak boshlang‘ich sinf o‘qituvchilarining kreativ kompetentligini integrativ yondashuv 
asosida shakllantirish masalalariga bag‘ishlangan. Tadqiqotda kreativ kompetentlikni rivojlantirishning formal va noformal 
shakllari, shuningdek, pedagoglar malakasini oshirish tizimida mavjud muammolar tahlil qilinadi. Maqolada ta’lim jarayoni 
ishtirokchilari – o‘qituvchilar, talabalar, o‘quvchilar va ota-onalarning faol hamkorligiga asoslangan, kreativ rivojlanishni 
qo‘llab-quvvatlovchi integrativ model taklif etiladi. Ushbu model masofaviy muloqot, tyutorlik yordami hamda ijodiy faoli-
yatga yo‘naltirilgan ta’lim jarayonlari orqali amalga oshiriladi. Tadqiqot natijalari taklif etilgan model bo‘lajak o‘qituv
chilarning kasbiy tayyorgarligida uzluksizlikni ta’minlab, ularning kreativ kompetentligini sezilarli darajada oshirishini 
ko‘rsatadi.

Kalit so‘zlar: integrativ yondashuv, kreativ kompetentlik, bo‘lajak o‘qituvchilar, masofaviy hamkorlik, tyutorlik, kreativ 
rivojlanish modeli.
Abstract: This article is devoted to the formation of creative competence among future primary school teachers based 
on an integrative approach. The study analyzes formal and non-formal forms of creative competence development, as 
well as existing challenges within the professional development system for teachers. The paper proposes an integrative 
model aimed at supporting creative development through active collaboration among participants in the educational 
process, including teachers, students, pupils, and parents. The model is implemented through distance communication, 
tutoring support, and educational processes oriented toward creative activities. The research findings demonstrate that 
the proposed model ensures continuity in the professional training of future teachers and significantly enhances their level 
of creative competence.

Key words: integrative approach, creative competence, future teachers, distance collaboration, tutoring, creative devel-
opment model.
Аннотация: Статья посвящена вопросам формирования креативной компетентности будущих учителей начальных 
классов на основе интегративного подхода. В исследовании анализируются формальные и неформальные 
формы развития креативной компетентности, а также существующие проблемы в системе повышения квалифи-
кации педагогов. В статье предлагается интегративная модель, направленная на поддержку креативного развития 
и основанная на активном взаимодействии участников образовательного процесса – учителей, студентов, обу-
чающихся и родителей. Реализация модели осуществляется посредством дистанционного общения, тьюторского 
сопровождения и образовательных процессов, ориентированных на творческую деятельность. Результаты иссле-
дования свидетельствуют о том, что предложенная модель обеспечивает преемственность профессиональной 
подготовки будущих учителей и способствует значительному повышению уровня их креативной компетентности.

Ключевые слова: интегративный подход, креативная компетентность, будущие учителя, дистанционное взаимо-
действие, тьюторство, модель креативного развития.

KIRISH
Ma’lumki, uzluksiz ta’limning asosiy g‘oyasi insonning butun hayoti davomida o‘z intellektual va ijodiy salo-

hiyatini rivojlantirish uchun zarur shart-sharoitlarni yaratishdan iborat. Zamonaviy ta’lim jarayonida bo‘lajak 
o‘qituvchilardan nafaqat puxta nazariy bilim, balki yangicha fikrlash, muammolarga noodatiy yechimlar topish, 
ta’lim jarayoniga kreativ yondashuvni tatbiq etish kabi ko‘nikmalar ham talab etiladi. Shu bois pedagogik faoli-
yatda kreativ kompetentlikni shakllantirish bugungi kunda eng dolzarb vazifalardan biriga aylangan.

Kreativ kompetentlik – bu o‘qituvchining dars jarayonida innovatsion yondashuvlardan foydalanish, origi
nal g‘oyalarni ilgari surish, o‘quvchilarning ijodiy fikrlashini rivojlantirishga qaratilgan metodlarni qo‘llay olish 
qobiliyatidir. Biroq pedagogik oliy ta’lim muassasalarida berilayotgan to‘rt yillik nazariy tayyorgarlik mazkur 
kompetentlikni to‘liq shakllantirib bera olmaydi. Ushbu jarayon uzluksiz, tizimli va integratsiyalashgan shaklda 
tashkil etilgandagina samarali bo‘ladi.

Shu nuqtai nazardan, ta’lim jarayonida bo‘lajak o‘qituvchilarning kreativ kompetentligini rivojlantirishda 
integrativ yondashuv muhim o‘rin tutadi. Integrativ yondashuv turli o‘quv fanlari, pedagogik faoliyat shakllari 
va tarbiyaviy jarayonlarni yagona maqsad – o‘quvchining ijodiy salohiyatini rivojlantirishga yo‘naltirilgan holda 
uyg‘unlashtirishga asoslanadi. Bunday yondashuv o‘qituvchini bir yoqlama emas, balki ko‘p qirrali, ijodkor 
hamda moslashuvchan mutaxassis sifatida shakllantiradi.

Adabiyotlar tahlili shuni ko‘rsatadiki, kreativ kompetentlikni rivojlantirish masalalari ko‘plab tadqiqotchilar 
tomonidan turli jihatlarda o‘rganilgan. Xususan, noformal ta’lim shakllari, uzluksiz o‘z-o‘zini rivojlantirish, ijodiy 
faoliyatga asoslangan pedagogik tajribalar o‘qituvchining kreativ salohiyatini kuchaytirishda muhim omillar sifa-
tida e’tirof etiladi. Biroq mavjud tadqiqotlar shuni ko‘rsatadiki, pedagogika oliy ta’lim muassasalarida kreativ 
kompetentlikni tizimli va integratsiyalashgan shaklda shakllantirishga qaratilgan samarali model yetarli dara-
jada ishlab chiqilmagan. Shu sababli bo‘lajak o‘qituvchilarning kreativ kompetentligini kompleks rivojlantirishga 
xizmat qiluvchi, uzluksiz o‘quv jarayoni, noformal o‘z-o‘zini rivojlantirish, hamkorlik va ijodiy faoliyat tamoyil-
lariga tayanadigan integrativ modelni ishlab chiqish dolzarb masala hisoblanadi. Mazkur tadqiqot aynan shu 
ehtiyojdan kelib chiqib, kreativ kompetentlikni takomillashtirishga qaratilgan yangi integrativ modelni taklif etadi.

MAVZUGA OID ADABIYOTLAR SHARHI
Uzluksiz ta’lim va kattalar ta’limi doirasida pedagog shaxsining ijodiy va kasbiy rivojlanishi masalalari 

bir qator tadqiqotlarda chuqur tahlil qilingan. Xususan, S. G. Vershlovskiy uzluksiz ta’lim jarayonida peda-
goglarning mustaqil fikrlash, refleksiya va ijodiy faoliyatga tayyorligini rivojlantirish andragogikaning muhim 
vazifalaridan biri ekanligini ta’kidlaydi. Muallif pedagogik kompetentlikni uzluksiz va bosqichma-bosqich shakl-
lanuvchi jarayon sifatida talqin qilib, unda integrativ yondashuvning ahamiyatini asoslab beradi. Bu yondashuv 
bo‘lajak o‘qituvchilarning kreativ kompetentligini shakllantirishda nazariy asos bo‘lib xizmat qiladi.

Xalqaro tadqiqotlarda kreativlik va raqamli kompetentlik o‘rtasidagi uzviy bog‘liqlikka alohida e’tibor 
qaratilgan. M. S. Tsvetkova va V. M. Kiryuxin o‘qituvchining raqamli kompetentligini zamonaviy ta’limda 
kreativ faoliyatni amalga oshirishning muhim sharti sifatida ko‘rsatadi. Shuningdek, Yang By Jin va Yorozu 
Rika tomonidan olib borilgan tadqiqotlarda Yaponiya, Koreya Respublikasi va Singapur tajribasi asosida inte-
grativ va hamkorlikka asoslangan ta’lim muhitining o‘qituvchilar kreativ rivojlanishiga ijobiy ta’siri yoritilgan. Bi 
Syaofan esa kattalar ta’limida innovatsion va kreativ yondashuvlarni joriy etish pedagoglarning professional 
moslashuvchanligini oshirishini ilmiy jihatdan asoslab beradi.

O‘zbekiston pedagogika fanida ham bo‘lajak o‘qituvchilarning kreativ va AKTga oid kompetentligini rivoj
lantirish masalalari izchil o‘rganilmoqda. Z. N. Askarova tadqiqotlarida uzluksiz ta’lim tizimida boshlang‘ich sinf 
o‘qituvchilarining AKT va kreativ kompetentligini shakllantirish integrativ, fanlararo va hamkorlikka asoslangan 
yondashuv orqali samarali amalga oshirilishi isbotlangan. Muallif pedagogik modellar, raqamli xizmatlar va 
masofaviy hamkorlik imkoniyatlaridan foydalanish bo‘lajak o‘qituvchilarning mustaqil ishlash, ijodiy fikrlash va 
innovatsion faoliyatini rivojlantirishda muhim omil ekanligini qayd etadi. Ushbu tadqiqotlar mazkur maqolada 
taklif etilayotgan integrativ modelning nazariy va amaliy asoslarini mustahkamlaydi.

TADQIQOT METODOLOGIYASI
Bo‘lajak o‘qituvchilarning kreativ kompetentligini shakllantirish integrativ yondashuvga asoslanib, ularning 

shaxsiy-ijodiy salohiyatini rivojlantirishga yo‘naltirilgan tizimli pedagogik jarayon sifatida talqin etiladi. Ushbu 
jarayon o‘quvchi, talaba va pedagogning faol ishtirokini talab etuvchi uzluksiz o‘quv-amaliy faoliyatni o‘z ichiga 
oladi. Kreativ kompetentlikni rivojlantirish jarayoni uch bosqichda amalga oshiriladi: kasbga tayyorgarlik oldi 
bosqichi, kasbiy ta’lim bosqichi hamda kasbdan keyingi rivojlanish bosqichi. Har bir bosqich bo‘lajak o‘qituv
chida kreativ fikrlashni bosqichma-bosqich chuqurlashtirishga xizmat qiladi.

Kasbga tayyorgarlik oldi bosqichida talabalarda kasbiy motivatsiya, ijodiy fikrlashga qiziqish va kreativ 
faoliyat elementlari shakllantiriladi. Ushbu jarayon integrativ topshiriqlar, kuzatishlar hamda kichik loyiha faoli-
yatlari orqali qo‘llab-quvvatlanadi. Kasbiy ta’lim bosqichida bo‘lajak o‘qituvchilarning kreativ kompetentligini 
rivojlantirish nazariy va amaliy mashg‘ulotlarni uyg‘unlashtirgan holda amalga oshiriladi. Bu bosqichda ijodiy 
topshiriqlar, fanlararo integratsiya, loyiha va tadqiqot faoliyati alohida ahamiyat kasb etadi.

Kasbdan keyingi rivojlanish bosqichida o‘qituvchilarning kreativ kompetentligi malaka oshirish kurslari, 
seminarlar, metodik birlashmalar hamda o‘z-o‘zini rivojlantirish orqali mustahkamlanadi. Ushbu jarayon peda-
gogning refleksiyasi, ijodiy dars ishlanmalari hamda tajriba almashinuvi bilan boyitiladi.

Uzluksiz ta’limning institutlashtirilgan (seminarlar, kurslar, rasmiy treninglar) hamda institutlashtirilmagan 
(o‘z-o‘zini o‘qitish, mustaqil izlanish, kreativ jamoalarda ishtirok etish) shakllari kreativ kompetentlikning har 
tomonlama rivojlanishini ta’minlaydi. Tyutorlik, mentorlik va masofaviy hamkorlik o‘qituvchining ijodiy salohi-
yatini qo‘llab-quvvatlashning samarali usullari sifatida qo‘llaniladi. Ushbu mexanizmlar o‘qituvchining amaliy 
faoliyatda kreativ yondashuvlarni qo‘llash ko‘nikmalarini mustahkamlaydi.

Integrativ metodlar asosida tashkil etilgan hamkorlik modeli o‘qituvchi, talaba, o‘quvchi va ota-onalar faoli-
yatini yagona kreativ ta’lim muhiti doirasida birlashtiradi. Bunday integratsiya bo‘lajak o‘qituvchilarda kreativ 
kompetentlikning izchil va samarali shakllanishiga zamin yaratadi.

TAHLIL VA NATIJALAR
Yuqorida keltirilgan ma’lumotlar asosida talabalar hamda boshlang‘ich sinf o‘qituvchilarida kreativ kompe-

tentligini integrativ ta’lim modeli asosida rivojlantirish g‘oyasi shakllantirildi. Ularning ijodiy fikrlash, noodatiy 
yondashuvlar ishlab chiqish va ta’lim jarayonida kreativ metodlarni qo‘llay olish kompetensiyalarini rivojlantirish 
uzluksiz jarayon bo‘lib, ayniqsa, masofaviy hamkorlik va ijodiy faoliyatga yo‘naltirilgan interaktiv shakllar orqali 
samarali amalga oshirilishi mumkin. Chunki aynan integratsiyalashgan hamkorlik faoliyati bo‘lajak o‘qituv
chilar hamda amaldagi pedagoglarning kasbiy rivojlanishini qo‘llab-quvvatlash uchun optimal sharoit yaratadi. 
Tadqiqot doirasida ishlab chiqilgan integrativ model pedagogning kreativ kompetentligini rivojlantirish jara
yonini yagona tizimga birlashtiradi. Model maktabning kreativ ta’lim muhiti doirasida o‘qituvchi, talaba, o‘quvchi 
hamda ota-onalar o‘rtasidagi faol hamkorlikka asoslanadi. Bunday hamkorlik o‘qituvchining ijodiy salohiyatini 
faollashtiradi, ta’lim jarayoniga yangi g‘oyalarni kiritish imkonini beradi hamda o‘quvchilarni kreativ fikrlashga 
undaydi.

Mazkur jarayonni konseptual sxema (1-rasm) orqali ifodalash mumkin. Unda ta’lim jarayoni ishtirokchila
rining birgalikda faoliyat yuritishi, fikr almashishi hamda ijodiy loyihalar va sinov topshiriqlarini amalga oshirishi 
asosida shakllangan integrativ pedagogik muhit tasvirlanadi. Ushbu model yaratgan imkoniyatlar bo‘lajak 
o‘qituvchilarning kreativ kompetentligini izchil shakllantirishga xizmat qiladi.

1-rasm: Integrativ ta’lim muhiti doirasida ta’lim jarayoni ishtirokchilari hamkorligi orqali pedagogning kreativ 
kompetentligini rivojlantirish modeli

Pedagogik faoliyat davomida o‘qituvchi oliy ta’lim muassasasida olgan nazariy bilimlarini amaliy tajriba 
bilan boyitadi. Ushbu jarayonda kreativ kompetentlikning muhim jihatlari – moslashuvchanlik, noodatiy vaziyat-
larda tezkor qaror qabul qilish va innovatsion yondashuvlarni qo‘llash – yanada mustahkamlanadi.

O‘qituvchining kreativ kompetentligi faqat oliy ta’lim bosqichida emas, balki maktabdagi kundalik faoliyat 
jarayonida ham uzluksiz shakllanib boradi. Bu holat ta’lim metodlarining rivojlanishi, yangi pedagogik texnologi-
yalarning paydo bo‘lishi hamda ijodiy pedagogik tajribalarning keng yoyilishi bilan chambarchas bog‘liqdir. Shu 
sababli kreativ kompetentlikning izchil rivojlanishi zamonaviy o‘qituvchining professional universalligini ta’min-
laydi.

Ushbu tadqiqot natijalari shuni ko‘rsatadiki, bo‘lajak o‘qituvchilarning kreativ kompetentligini shakllanti-
rish uzluksiz va integrativ ta’lim modeli orqali samarali amalga oshirilishi mumkin. An’anaviy malaka oshirish 
tizimida mavjud bo‘lgan kamchiliklar – epizodiklik, nazariy yo‘nalishga haddan tashqari urg‘u berilishi hamda 
differensial yondashuvning sustligi – kreativ rivojlanishni qo‘llab-quvvatlaydigan yangi hamkorlik shakllari orqali 
bartaraf etilishi mumkin. Xususan, masofaviy muloqot, tyutorlik tizimi va ijodiy jamoaviy faoliyat bo‘lajak o‘qituv
chilarning kreativ salohiyatini kuchaytirishga xizmat qiladi.

Integrativ model ta’lim jarayoni ishtirokchilari – o‘qituvchi, talaba, o‘quvchi va ota-onalar – o‘rtasidagi faol 
hamkorlikka asoslanadi. Ushbu jarayon birgalikdagi ijodiy loyihalar, muammoli vaziyatlarni hal etish, fanlararo 
integratsiya va pedagogik tajriba almashinuvi orqali o‘qituvchilarda kreativ yondashuvni shakllantiradi. Bu esa, 
o‘z navbatida, o‘quvchilarda mustaqil fikrlash va ijodkorlikni qo‘llab-quvvatlashga yordam beradi. Tadqiqot nati-
jalari shuni tasdiqlaydiki, uzluksiz ta’limning institutlashtirilgan shakllari (malaka oshirish kurslari, seminarlar, 
metodik treninglar) hamda institutlashtirilmagan shakllari (o‘z-o‘zini rivojlantirish, ijodiy guruhlar, masofaviy 
hamkorlik) birgalikda o‘qituvchilarning kasbiy va kreativ rivojlanishini kuchaytiradi.

Ayniqsa, o‘z-o‘zini ijodiy o‘qitish jarayoni pedagogning kreativ tafakkurini mustahkamlab, yangicha 
metodlarni ishlab chiqishiga imkon yaratadi. Shu bilan birga, taklif etilgan modelni amaliyotga joriy etishda 
ayrim qo‘shimcha shart-sharoitlarga ehtiyoj mavjud. Jumladan, ijodiy loyihalar va integrativ mashg‘ulotlarni 
tashkil etish uchun zarur metodik qo‘llanmalar, kreativ trening dasturlari hamda malakali tyutorlar tarmog‘i 
shakllantirilishi zarur. Ushbu resurslar mavjud bo‘lgandagina modelning samaradorligi to‘liq namoyon bo‘ladi.

Kelgusidagi ilmiy tadqiqotlar mazkur modelning amaliy samaradorligini empirik ma’lumotlar asosida chuqur 
o‘rganishga, kreativ kompetentlik komponentlarini batafsil baholashga hamda turli pedagogik sharoitlarda 
integrativ modelning moslashuvchanlik darajasini aniqlashga qaratilishi mumkin. Bunday izlanishlar modelni 
yanada takomillashtirish va uni keng ko‘lamda joriy etish imkonini beradi.

XULOSA VA TAKLIFLAR
Mazkur tadqiqot bo‘lajak o‘qituvchilarning kreativ kompetentligini integrativ yondashuv asosida shakllan-

tirish dolzarb pedagogik muammo ekanligini tasdiqlaydi. Tadqiqot natijalari kreativ kompetentlikning uzluksiz 
ta’lim jarayonida, jumladan, formal va noformal ta’lim shakllari, masofaviy hamkorlik, tyutorlik va ijodiy faoliyat 
orqali samarali rivojlantirilishini ko‘rsatdi. Taklif etilgan integrativ model bo‘lajak o‘qituvchilarning kasbiy tayyor-
garligida tizimlilik va izchillikni ta’minlab, ularning ijodiy fikrlash, moslashuvchanlik va innovatsion yondashuv
larini rivojlantirishga xizmat qiladi.

Tadqiqot natijalaridan kelib chiqib, pedagogik oliy ta’lim muassasalarida integrativ yondashuvga asoslan
gan kreativ o‘quv muhitini keng joriy etish, fanlararo loyihalar va ijodiy topshiriqlar ulushini oshirish, shuningdek, 
o‘qituvchilar malakasini oshirish tizimida tyutorlik va masofaviy hamkorlik mexanizmlarini kuchaytirish tavsiya 
etiladi. Kelgusidagi tadqiqotlar integrativ modelning amaliy samaradorligini empirik tahlil asosida baholash va 
uni turli ta’lim sharoitlariga moslashtirish masalalariga yo‘naltirilishi maqsadga muvofiq.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

